
ብምኽንያት ዝኽሪ ባሕቲ ምስከረም፡ 

ዝተዳለወ ውድባዊ መግለጺ፡ 
ሰውራዊ ደሞክራስያዊ ግንባር ኤርትራ(ሰደግኤ)፡ 

 
ሎሚ፡ ባሕቲ መስከረም ምጅማር ብረታዊ ተጋድሎ ህዝብታት ኤርትራ፡ በብዓመቱ እንዝክረላ ታሪኻዊት ዕለት እያ። ኣብ'ዛ ዕለት'ዚኣ፡ ብጅግና ስዉእ 
ሓርበኛ ሓምድ ኢድሪስ ዓዋተ ዝተመርሑ፡ ውሑዳት ሓርበኛታት ተጋደልቲ፡ ነቲ ብሰላማዊ ኣገባብ ዝተሓረሞም ሕቶ ነጻነት፡ ብነዊሕን መሪርን ብረታዊ 
ተጋድሎ፡ ነባሪ ፍታሕ ንምርካብ ዘብቅዕ ጥጡሕ ባይታ ንምፍጣር፡ ናብ ጎቦ ኣዳል ደይቦም፡ ርችት ሓርነት ዝወልዑላ ታሪኻዊት ዕለት'ያ። ስለዝኾነ 
ከኣ፡ ብኹሎም  ምእንቲ ሃገራዊ ነጻነት እናተጋደሉ ክቡር ዋጋ ዝኸፈሉ ተቓለስቲ ህዝብታት ኤርትራን ፈተውትናን እናተዘከረት እትነብር ክብርቲ 
ዕለት'ያ።  
 
ኣብ'ዛ ክብርቲ ዕለት፡ ኣፈ-ሙዝ ብረት ወዲሮም፡ ኣንጻር ባዕዳዊ መግዛእቲ ኢትዮጵያ፡ ናብ ሓያል ደማዊ ግጥም ዝወፈሩ ሓርበኛታትና፡ ኣብ ኣእምሮኦም 
ዘስፈሩወን ክልተ ዓበይቲ ዕላማታት ነይረኖኦም። ንሳተን ድማ፡- 
 
1. መሬት፣ ባሕርን ሰማይን ኤርትራ፡ ካብ ባዕዳዊ መግዛእቲ መሊእካ ሓራ ምውጻእ። 
2. ባዕዳዊ መግዛእቲ ኢትዮጵያን ውሑዳት መሻርኽቱ ኤርትራውያንን፡ ኣብ ልዕሊ ህዝብታትና ዝጻዓኑዎ ግዕዙይ ስርዓተ ምምሕዳር፣ ጉድለት ፍትሒ፣ 

ምንፋግ ሰብኣውን ዲሞክራስያውን መሰላት፣ ዓሚቕ ማሕበረ ቁጠባዊ ድኽነትን ሰፊሕ ምፍንቓልን ስደትን ዜጋታት፡ ብምውጋድ፡ ህዝብታትና፡ 
ኣብ ገዛእ ሃገሮም ጎይቶት ዝኾኑላ፡ ምስ ጎረባብቲ፣ ማሕበረ-ሰብ ዓለምን መንግስታትን፡ ተኸባቢሮምን ተሓጋጊዞምን ብሰላም ዝነብሩላ ሃገር 
ንምህናጽ ነበረ።  

 
እዞም ባህግታት'ዚኣቶም፡ ኣብ ወረቐት ይስፈሩ ኣይስፈሩ፡ ኣብ ሕሱም ባዕዳዊ መንግዛእቲ ዝወደቑ ህዝብታት፡ ናብ ገድሊ ክወፍሩ እንከሎዉ፡ ትጽቢት 
ዝገብሩሎም እዮም። ናይ 30 ዓመታት፡ ነዊሕ፣ ኣዝዩ ከቢድን ሕልኽላኻት ዝበዝሖ ነጻነታዊ ተጋድሎና፡ ኣብ ወሳንነት ህዝብታትና ሙሉእ ምትእምማን 
ዘለዎ፡ ጫማ ህዝቡ ኮይኑ ክጋደል ብዝወሰነ፡ ዲሞክራስያዊ ውድብ ኣይተመርሐን። እቶም ካብ ማህጸን ህዝብታት ኤርትራ ዝቦቖሉ ዲሞክራስያውያን 
ተጋደልቲ፡ ኣብ መስርሕ ብረታዊ ተጋድሎና፡ ተቐልቂሎም፤ ከቢድ መስዋእቲ ከፊሎም፤ ግን ከኣ፡ ተርኒዖም ገቢሎም ክመርሑ ኣይበቕዑን፤ ኣብ 
መወዳእታ፡ ነጻነታዊ ተጋድሎና፡ ብውድብ ህግሓኤ ተመሪሑ፡ ባዕዳዊ መግዛእቲ ኢትዮጵያ ክውገድን፡ ብመንገዲ ሪፈረንደም ድማ፡ ኤርትራ ዓለም 
ለኻዊ ተቐባልነት ረኺባ፡ ነጻን ልዑላዊትን ሃገር ክትከውን በቕዐት። ስለዝኾነ'ውን ብመንጽር ዕላማታት መስከረም፡ መሬት፣ ባሕርን ሰማይን ኤርትራ 
ስለዝተመለሰ፡ ከም ታሪኻዊ ዓወትና፡ ክንቅበሎ፣ ክንዕቅቦ፣ ክንሕብሕቦን ክንከላኸለሉን፡ ቃልስና ከምዝቕጽል፡ ኣብ'ዛ ታሪኻዊት ዕለት፡ ቃልና ክነሕድስ 
ናይ ግድን ይኸውን።  
 
ይኹን'ምበር፡ ሓደ ዓብይ  ዕላማ ባሕቲ መስከረም፡ በቲ ብገዛእ ሓይሉ ቤተ መንግስቲ ኣስመራ ኣትዩ፡ ፖሎቲካዊ ስልጣን ብዘይ ሃገራዊ ቅዋም ዝባሓተ 
ርእሰ ፋሽስት ኢሳያስ፡ ንልዕሊ 34 ዓመታት ተጠሊሙ ይርከብ። ህዝብታትና ኣብ ትሕቲ'ቶም ዝሓለፉ ባዕዳውያን ገዛእቲ መንግስታት፡ ካብ ዘሕለፉዎ 
ኣደራዕ ጭቆና፡ ብመልክዑ ይኹን ትሕዝቱኡ ዝተፈልየን ዝኸፍአን ሂወት ኣብ ምሕላፍ ከም ዝርከቡ ናይ ኣደባባይ ምስጢር'ዩ።  
 
ርእሰ ፋሽስት ኢሳያስ፡ ኣብ ርእሲ'ቲ ኣብ ህዝብታትና እናውረዶ ካብ ዝመጸ፡ ፖሎቲካዊ ዓፈና፣ ማሕበረ ቁጠባዊ ኣደራዕን ናይ ጸጥታን ድሕንነትን 
ስግኣት ዝባኣሰ፡ ኣብ ልዕሊ ነጻነትን ልዑላውነት ኤርትራ፡ ሓደጋ ከንጸላሉ እናገበረ ዝመጸ ስርዓት ምዃኑ፡ ዝተኸወለ ኣይኮነን። መበገሲታቱ ክልተ 
እዮም። 
 
1. ካብ ትምክሕተኛ ባህርያቱ ዝብገስ፡ ናይ ምስፍሕፋሕን ምዕማጽን ፖሊሲ ዘለዎ መንግስቲ ምዃኑ፡ 
2. ካብ ምሒር ግፍዓዊ ጭቆና ፋሽስታዊ ስርዓት ኢሳያስ ዝነቅል፡ ሰፊሕ ተቓውሞ ህዝብታትና፡ ኣንፈቱ ብምስሓት፡ ጀሆ ናይ ግዳም ኣጀንዳታት ክኾኑ 

ንምግባር ዝዓለመ እዩ።  
 
ከም ኣብነት ንምጥቃስ፡ ካብ ሓምለ 2018 ክሳብ ሕዳር 2022 ዓ.ም. ምስ መንግስቲ ብልጽግና ዝመስረቶ ዘይቅዱስ ልፍንቲ እዩ። እዚ ሓደገኛ፡ ዘይቅዱስ 
ልፍንቲ'ዚ፡ ኣብ ነጻነትናን ልዑላውነትና ኣንጸላልዩዎ ዝነበረ ስግኣት፡ ሰፊሕ ተቓውሞ ህዝብታትና ከምዘበገሰ እንዝንግዖ ኣይኮነን ። ይኹን'ምበር 'ከልቢ 
ዝኸፈቶ ሓጹር'ሲ ዝብኢ ይኣትዎ' ከምዝባሃል፡ ናይ ርእሰ ፋሽስት ኢሳያስ ድልየታት ዝተገንዘቡ ሓይልታት ትምክሕቲ ኢትዮጵያ ብሓፈሻ፡ መንግስቲ 
ብልጽግና ድማ ብፍላይ፡ ሓመድ ድበ ለቢሱ ዝነበረ ኣስፋሕፋሒ ፖሊሲ ሕሉፋት ገዛእቲ ስርዓታት ኢትዮጵያ ደጊሱዎም፡ ኣፍ-ደገ ባሕርን ወደብን 

ኤርትራ ንምውናን ብዝብል፡ ልዑላውነትን ነጻነትን ኤርትራ ዝግህስ ፖሊሲ ሓንጺጾም፡ ንተግባራውነቱ ሰፊሕ ኩሉ-መዳያዊ ምድላው ኣብ ዘካይዱሉ 
እዋን ኮይና ኢና፡ ንመበል 64 ዓመት፡ ምጅማር ብረታዊ ተጋድሎና ባሕቲ መስከረም ንዝክር ዘሎና። 
 
ስለዝኾነ'ውን፡ ኩሎም ህዝብታት ኤርትራ ብሓፈሻ፡ ደለይቲ ለውጢ ዝኾና ፖሎቲካዊ ሓይልታት ኤርትራ ድማ ብፍላይ፡ ብመንግስቲ ብልጽግና 
ተደጊሱልና ዘሎ፡ ነጻነትን ልዑላውነትን ሃገርና ዝግህስ ፖሊሲ ብምኹናን፡ ኣብ ዓለም-ለኻዊ ስምምዓትን ሕግታትን ዝተሰረተ፡ ፍትሓዊ ተጠቃምነት 
ኣገልግሎት ኣፍ-ደገ ባሕርን ወደብን ተቐይዱ፡ ናብ ሰላማዊ ልዝብ ክኣቱ፡ ፖሎቲካውን ዲፕሎማስያውን ቃልስታትና ክነዋሃህድ ይህልወና።  
 
በቲ ካልእ፡ ናይ ኩሎም ኣብ ልዕሊ ህዝብታትና ክወርዱ ዝጸንሑን ዘለዉን፡ ፖሎቲካዊ፣ ማሕበረ ቁጠባውን ናይ ፍትሕን ሰናይ ምምሕዳርን ውድቀታትና 
ጥራሕ ዘይኮነስ፡ ኣብ ልዕሊ ነጻነትናን ልዑላውነትና እናጋጠመና ዝመጸ ሓደጋ ቀንዲ ተሓታቲ፡ ርእሰ ፋሽስት ኢሳያስ ምስ ጉጅልኡ ብምዃኑ፡ ዓቕምታትና 
ኣዋሃሂድና ንምውጋዱ ክንቃለስ፡ ኣብ'ዛ ታሪኻዊት ዕለት ምጅማር ብረታዊ ተጋድሎና፡ ቃልና ክነሐድስ፡ ውድብና ሰደግኤ መጸዋዕታ የቕርብ።  
 
ውድብና ሰደግኤ፦ ህዝብታት ኤርትራ፡ ከም ኣካል ኣምሳል ማሕበረ ሰብ ዓለምን ዞባን ብሓፈሻ፡ ምስ ከባቢ ህዝብታት ድማ ብፍላይ፡ ብቛንቋ፣ ባህልን 
ማሕበረ ቁጠባዊ መዳዳያትን  ስጡም ዝምድና ዘለዎም ብምዃኖም፡ ተኸባቢሮም ንምንባርን ንምትሕግጋዝን ዘብቅዖም፡ ሰላማዊ ዝምድና ንምድልዳል 
ዘካይዱዎ ጻዕሪ፡ ብልቢ ከምዝድግፍ በዚ ታሪኻዊ ዕለት ደጊሙ የረጋግጽ።  
 
ውድብና ሰውራዊ ደሞክራስያዊ ግንባር ኤርትራ(ሰደግኤ)፡ ከም ኣባል ፖሎቲካዊ ሓይልታት ኤርትራ መጠን፡ ሰፊሕ ዓቕምታት ደምበ ተቓውሞ ኤርትራ 
ብምጥርናፍ፡ ነጻነትን ልዑላውነትን ኤርትራን ሃገራዊ ሓድነት ህዝብታትናን ንምዕቃብ፡ ንገባቲ ስርዓት ኢሳያስ ብምውጋድ፡ ሰላማዊ ናይ መሰጋገሪ 
መድረኽ ንምጥጣሕ ኣብ ዝካየድ ሓባራዊ ቃልሲ፡ ከም ወትሩ እጃሙ ከበርክት ድሉው ምህላዉ፡ ብኣጋጣሚ ባሕቲ መስከረም ምጅማር ብረታዊ 
ተጋድሎና የረጋግጽ።  
 
ባሕቲ መስከረም ንዘላኣለም ተኸቢራ ትንበር!! 
ቅኑዕ መስመርን ሓፋሽን ሒዝና፡ ጽንኩራት መድረኻት ብምስጋር ክንዕወት ኢና!! 
ዝኽርን ክብርን ንጀጋኑ ሰማእታትና!! 
 
ሰውራዊ ደሞክራስያዊ ግንባር ኤርትራ(ሰደግኤ) 
01-09-2025 ዓ.ም.         

  


